
ABSTRAK 

Perkembangan teknologi digital telah mentransformasikan pelbagai industri dari 

aktiviti berasaskan manual kepada aktiviti yang berasaskan automatik dan transaksi 

secara dalam talian, ini termasuklah industri zakat. Dengan kemajuan teknologi digital, 

terdapat banyak aplikasi di Malaysia yang boleh digunakan untuk mengutip dan 

mengagihkan zakat. Namun, di sebalik penggunaan Internet secara meluas di negara 

ini, terdapat cabaran dalam menerima sepenuhnya teknologi digital, termasuk 

penggunaan teknologi yang tidak konsisten oleh institusi zakat dan kehadiran 

kemiskinan digital di kawasan bandar dan luar bandar. Sehubungan dengan itu kajian 

ini dijalankan bagi menganalisis penerimaan dan niat dalam meneruskan penggunaan 

aplikasi zakat digital yang dilaksanakan di institusi zakat Malaysia melalui Teori 

Penerimaan teknologi (UTAUT) dan Model Jangkaan Pengesahan (ECM). Kajian ini 

telah melibatkan seramai 405  responden yang terdiri daripada pengguna aplikasi zakat 

digital  di tiga buah negeri iaitu Negeri Kedah, Selangor dan juga Kuala Lumpur. Hasil 

kajian dianalisis secara deskriptif, korelasi dan regresi berganda dengan menggunakan 

perisian SPSS Versi 27. Hasil kajian mendapati bahawa tahap penerimaan dan niat 

meneruskan penggunaan aplikasi zakat digital adalah di tahap yang tinggi dengan nilai 

min keseluruhan M=4.15. Seterusnya hasil kajian mendapati hubungan antara 

penerimaan teknologi dan niat meneruskan penggunaan aplikasi zakat digital adalah 

signifikan meneruskan penggunaan aplikasi dengan nilai-nilai r =.833p<.000. Manakala 

bagi faktor dominan dalam mempengaruhi niat meneruskan penggunaan aplikasi zakat 

digital ialah faktor penerimaan bagi jangkaan kemudahan dengan nilai (β.323,<p=.000). 

Hasil kajian juga mendapati penerimaan teknologi mempengaruhi niat meneruskan 

penggunaan aplikasi zakat digital sebanyak 95.2% peratus. Secara umumnya aplikasi 

zakat digital mendapat tempat dalam kalangan masyarakat untuk melaksanakan zakat 

serta memperolehi maklumat zakat dan juga menggunakan perkhidmatan zakat dengan 

lebih efektif. Kajian ini juga diharapkan dapat meningkatkan kesedaran, serta 

keperluan, terhadap pelaksanaan dan penggunaan aplikasi zakat digital secara proaktif 

dalam membangunkan ekonomi Islam juga meningkatkan kesejahteraan ummah. 

Kata kunci: Aplikasi Zakat Digital, ECM ,UTAUT, Malaysia 

BAB 1 

PENDAHULUAN 

1.1 Pengenalan 

Bab ini akan menjelaskan pengenalan bagi isi kandungan penyelidikan 

yang mengandungi pengenalan, latar belakang, pernyataan masalah, objektif, 

persoalan kajian, signifikasi kajian, skop kajian dan definisi operasional kepada 

beberapa istilah penting bagi menggambarkan kajian ini.  

Zakat ialah sistem percukaian Islam yang bertujuan membantu 

mengagihkan semula kekayaan dan menggalakkan keseimbangan sosial dalam 

masyarakat. Sistem ini telah diperintahkan oleh Allah sebagai satu cara untuk 

menyediakan jaminan kewangan bagi golongan miskin, menggalakkan 

pertumbuhan ekonomi dan meningkatkan kesejahteraan rohani umat Islam. 

Menurut al-Zuhayli (2002), ahli fuqaha bersetuju dan bersepakat bahawa 

pelaksanaan zakat merupakan satu tanggungjawab dan amanah yang wajib 

dilaksanakan oleh mereka yang telah memenuhi syarat-syarat yang ditetapkan, 

firman-Nya yang bermaksud: 

 

تُمْ وَمَِّآٰ أَخْرَجْنَا لَكُم مِ نَ   لَّذِينَ ٱي ـَٰٓأيَّـُهَا   ءَامَنُـوٰٓا۟ أنَفِقُوا۟ مِن طيَِ ب ـَتِ مَا كَسَبـْ

مِنْهُ تنُفِقُونَ وَلَسْتُم ب ِـاَخِذِيهِ إِلََّٰٓ أَن تُـغْمِضُوا۟   لْْبَِيثَ ٱ  وَلََ تَـيَمَّمُوا۟     لَْْرْضِ ٱ

 ) ٢٦٧  (حََِيد    غَنِى   للََّّ ٱأَنَّ    عْلَمُوٰٓا۟ ٱفِيهِۚ  وَ 

Maksud: “Wahai orang-orang yang beriman! Belanjakanlah (pada 

jalan Allah) sebahagian dari hasil usaha kamu yang baik-baik, dan 

sebahagian dari apa yang Kami keluarkan dari bumi untuk kamu. 

Dan janganlah kamu sengaja memilih yang buruk daripadanya 

(lalu kamu dermakan atau kamu jadikan pemberian zakat), padahal 

kamu sendiri tidak sekali-kali akan mengambil yang buruk itu 

(kalau diberikan kepada kamu), kecuali dengan memejamkan mata 

padanya. Dan ketahuilah, sesungguhnya Allah Maha Kaya, lagi 




